
JABATAN PELAJARAN NEGERI SABAH

SIJIL PELAJARAN MALAYSIA 2009



         1103/2

EXCEL 1
Bahasa Melayu

Kertas 2

Januari 2009
2 Jam 30 Minit





       Dua jam tiga puluh minit

JANGAN BUKA KERTAS SOALAN INI SEHINGGA DIBERITAHU

1.
Kertas soalan ini mengandungi empat soalan.

2.
Jawab semua soalan.

3.
Jawapan bagi Soalan 2(b), Soalan 2(c) dan Soalan 2(d) dan Soalan 4  berdasarkan teks Komponen Kesusasteraan Melayu Tingkatan 4 dan Tingkatan 5.

4. 
Jawapan boleh ditulis dalam tulisan Rumi atau Jawi.

Kertas soalan ini mengandungi  9 halaman bercetak dan  2  halaman tidak bercetak

1103/1 © Hak Cipta Jabatan Pelajaran Negeri Sabah



        [ Lihat sebelah]
Soalan 1 : Rumusan

[30 markah]

Baca petikan di bawah ini dengan teliti dan kemudian buat suatu rumusan tentang tujuan Kementerian Pelajaran memperkasa sekolah kebangsaan dan halangannya. Panjang rumusan  hendaklah tidak melebihi 120 patah perkataan.


Kementerian Pelajaran akan menumpukan perhatian yang serius dengan menggaris pelbagai perancangan untuk memperkasa sekolah kebangsaan di seluruh negara. Perkara ini menjadi agenda utamanya dalam Rancangan Malaysia ke-9 (RMK-9). Langkah ini diambil untuk memberikan fokus kepada usaha supaya sekolah kebangsaan menjadi pilihan pertama ibu bapa dalam menentukan persekolahan anak mereka. Walaupun perancangan RMK-9 masih belum muktamad, malah masih menerima cadangan daripada pelbagai pihak, namun kementerian berkenaan akan menangani  langkah penambahbaikan dari aspek kemudahan fizikal di sekolah kebangsaan yang sudah dikenal pasti perlu dinaikkan  taraf seperti makmal sains yang usang.


Selain itu terdapat sebilangan sekolah yang perlu ditingkatkan aspek pendawaian bagi menampung keperluan penggunaan tenaga elektrik kerana semakin banyak bahan serta kelengkapan teknologi maklumat dan telekomunikasi di sekolah berkenaan. Langkah memperkasa sekolah-sekolah kebangsaan adalah untuk meyakinkan orang ramai bahawa sekolah ini setanding kemudahannya dengan sekolah-sekolah lain di negara ini. Sehubungan dengan itu, Kementerian Pelajaran perlu meneliti kemudahan lain yang ada di sekolah kebangsaan seperti kemudahan bilik darjah, bilik guru dan pusat sumber. Langkah ini diambil untuk menjamin bahawa proses pembelajaran dapat diterapkan dengan lebih berkesan. Kajian semula itu tidak bermakna bahawa kementerian berkenaan tidak melaksanakan semua usaha tersebut selama ini. Perkara tersebut dibangkitkan kerana kita mahu melihat suasana pembelajaran di sekolah kebangsaan dan kemampuannya sebagai gedung ilmu diyakini oleh ibu bapa. 


Dalam konteks ini, ibu bapa bukan sahaja melihatnya dari aspek fizikal tetapi  juga dari aspek lain seperti bilangan guru yang cukup, tenaga pengajar yang berkualiti mengikut ukuran mereka, serta peluang mempelajari bahasa ibunda masing-masing di samping menguasai bahasa kebangsaan . Selain aspek-aspek di atas, langkah drastik akan diusahakan agar lebih banyak pelajar yang terbabit dalam kegiatan kokurikulum. Antara lain tujuannya adalah untuk mempertingkatkan disiplin yang dilihat kian goyah belakangan ini. Hal ini membuktikan bahawa Kementerian Pelajaran bukan sahaja menitikberatkan kecemerlangan akademik semata-mata, malahan juga memberikan penekanan pembentukan sahsiah pelajar, termasuk pergaulan antara mereka. Apabila sekolah kebangsaan diwakili dan menjadi pilihan sebahagian besar ibu bapa daripada pelbagai kaum, maka usaha memupuk semangat kerjasama dengan perpaduan menjadi lebih berkesan.


Sekalipun perkara ini tidak mungkin menjelma dalam sekelip mata, tetapi matlamat Kementerian Pelajaran adalah untuk menyediakan generasi yang dapat menghadapi cabaran masa depan yang kian rencam. Untuk menjayakannya, pilihan yang ada bukan kecemerlangan akademik semata-mata, tetapi yang lebih penting sekolah kebangsaan berjaya melahirkan anggota masyarakat yang dapat mengharungi arus globalisasi

(Dipetik dan diubahsuaikan daripada rencana Memperkasa Sekolah Kebangsaan

Agenda Kementerian, oleh Syuhada  Choo Abdullah, Berita Harian, 7 Oktober 2004)

Soalan 2  :  Pemahaman

Soalan 2 (a) Petikan Umum

Berdasarkan petikan Soalan 1 di atas, jawab soalan-soalan yang berikut dengan menggunakan ayat anda sendiri.

(i)  
Berikan maksud  kian goyah   berdasarkan  penggunaannya dalam petikan tersebut.

[2 markah]

(ii)
Huraikan pertimbangan ibu bapa sebelum memutuskan supaya anak mereka belajar di sesebuah sekolah.

[3 markah]

(iii)
Pada pandangan anda, apakah faktor-faktor yang mendorong sesetengah ibu bapa enggan menyekolahkan anak mereka di sekolah kebangsaan ?


Nyatakan empat faktor.

[4 markah]

Soalan 2(b) - Petikan Cerpen

Baca petikan cerpen di bawah ini dengan teliti, kemudian jawab soalan-soalan yang berikutnya dengan menggunakan ayat anda sendiri.


“Itu sahaja persembahanmu yang terbaik, Strenn ?” Suara Eyrique berkumandang di dalam bangsal itu.


Strenn berasa tercabar.


“Kau tak akan mencium bau Mahligai Alstonia lagi, Eyrique!” Dia menjerkah. Kesumat yang lalu mahu ditamatkan di sini sahaja. Selagi Eyrique masih berdiri, selama itulah dia masih belum puas.


Tangannya yang bertaup diramas-ramaskan hingga memercikkan cahaya ungu. Dari udara yang kosong muncul sebilah pedang di dalam genggaman Strenn. Eyrique juga berbuat demikian, cuma pedang putihnya yang dihasilkan nampak lebih kemas buatannya.

Strenn menghayunkan senjata memulakan sayembara yang telah lama tertangguh. Eyrique sekadar menangkis. “Strenn,” katanya sambil melayan kehendak sepupunya. “Kau tahu akibatnya sekiranya aku kau bunuh?”

“Aku tidak peduli itu semua. Yang penting kau mesti kuhapuskan,” balas Strenn.

“Jadi sia-sialah tindakanmu selama ini.” Eyrique menekan. Jawapan Strenn hanyalah serangan yang bertubi-tubi ke arah anak saudara bapanya. Eyrique kian berundur sehingga dia terasak ke dinding bangsal. Pertahanannya semakin tipis walaupun aksinya tetap tenang.

Annyss mula dicakar cemas. Namun dia tahu pertarungan ini adalah perhitungan peribadi.

( Dipetik daripada Cerpen “Annys Sophillea dalam Antologi Anak Laut, halaman 76 ) 

(i) 
Terangkan maksud  sayembara seperti yang digunakan dalam petikan di atas.

[ 2 markah]

(ii)
Strenn tidak sewajarnya bertindak  hendak membunuh Eyrique ?


Berikan empat alasan anda.

[ 4 markah ]

(iii)
Huraikan satu perwatakan Strenn seperti yang terdapat dalam petikan dan dua lagi perwatakan Strenn daripada keseluruhan cerpen ini beserta contoh yang sesuai.
[ 3 markah ]

Soalan 2(c) - Petikan Prosa Klasik

Baca petikan di bawah ini dengan teliti dan kemudian jawab soalan-soalan yang berikutnya dengan menggunakan ayat anda sendiri.

           Arakian, setelah bayan yang banyak itu habis jatuh ke tanah berkaparan, maka terbanglah sekaliannya. Setelah dilihat oleh budak itu akan kelakuan bayan itu, maka ia pun marahlah, lalu turun ke tanah, katanya, “Binatang haram jadah ini, ditipunya kita, pura-pura mematikan dirinya. Aku lontarkan ke tanah berkaparan seperti bangkai lalu ia terbang habis. Tetapi baiklah yang tinggal ini kubunuh juga, baharu puas rasa hatiku.”

          Maka diambilnya bayan tua seekor yang tinggal itu hendak disembelihnya. Maka kata bayan itu, “Hai budak, jika engkau bunuh aku, tiadalah akan kenyang engkau makan dagingku yang sekepal ini, melainkan engkau jualkanlah aku ini dengan harga dua ribu dinar boleh engkau makan sampai anak cucumu! Bawalah aku ini kepada raja di dalam negeri ini. Kudengar ada penyakit sopak pada kaki raja itu dan tangannya. Aku tahu ilmu tabib. Akulah mengubati dia.”

          Setelah didengar oleh budak itu, maka dibawanya bayan itu kepada raja itu. Apabila tiba ia kepada orang penunggu pintu raja, maka dibawanya kata budak itu, “Hai penunggu pintu, tuan hamba persembahkanlah kepada raja bahawa adalah hamba berjual seekor burung bayan, tahu ia akan ilmu tabib! Maka harganya empat ribu dinar.”

           Maka oleh penunggu pintu itu dipersembahkannya kepada raja. Maka titah raja, “Bawalah ia masuk.”

                           (Dipetik daripada 

‘Cerita Bayan Tiada Menurut Kata Ibu Bapanya’ 

dalam antologi Anak Laut, 

Dewan Bahasa dan Pustaka.) 

(i) Apakah yang dimaksudkan dengan rangkai kata terbang habis?

                                                                                                                             [2 markah]

(ii) Apakah cadangan bayan tua kepada budak itu untuk mengelakkan dirinya daripada 

      dibunuh ?
                                                                                                                        [3 markah]

(iii) Pada pendapat anda, mengapakah budak itu menjual burung bayan pada harga yang 

       lebih tinggi daripada yang dicadangkan oleh bayan tua ?                                                                                                                             
       Berikan tiga sebab.










      [3 markah]

Soalan 2 (d) – Petikan Sajak
Baca puisi di bawah dengan teliti dan kemudian jawab soalan-soalan yang berikut dengan menggunakan ayat anda sendiri.

                                                    PANTUN KIASAN


Tikar pucuk, tikar mengkuang,


Alas nikah raja Melayu;


Ikan busuk jangan dibuang,


Buat perencah si daun kayu.

Buah bacang masak serangkai,

Burung dekut meniti batang;

Saya dagang tidak terpakai,

Macam melukut di tepi gantang.


Tebang gelam, tebang kenanga,

Batangnya tumbang menimpa gedung;

Kumbang mengidam nak seri bunga,

                                                      Bunga kembang di puncak gunung.

                                             Pokok terap tumbuh di bukit,

                                                       Belat berbanjar panjang ke hulu;

 
Jangan diharap guruh di langit,


 Kilat memancar hujan tak lalu.


Limau Bentan di tepi tingkap,

Budak-budak melempar burung;

                                               Harimau di hutan lagi kutangkap,

                                                          Kononlah pulak cicak mengkarung.

                                                  Antologi Anak Laut

                                                 Dewan Bahasa dan Pustaka.

(i) Apakah yang dimaksudkan dengan Saya dagang tidak terpakai, Macam melukut di tepi gantang?

[3 markah]

(ii)       Pada pendapat anda, nyatakan tiga sebab kita perlu menjauhkan diri daripada  

sikap seperti yang terdapat dalam rangkap keempat pantun di atas?

[ 3 markah]
(iii)      Nyatakan tiga mesej yang hendak disampaikan oleh penulis dalam pantun di  

            atas?
[3 markah]
Soalan 3 : Pengetahuan dan Kemahiran Bahasa 

[30 markah]

Jawab semua soalan

(a) Tulis satu ayat bagi tiap-tiap kata di bawah ini supaya jelas menunjukkan bahawa  

     anda faham akan perbezaan maksud dan penggunaannya.

 (i)  menjatuhi   -  menjatuhkan

(ii)  mengirimi  -  mengirimkan

(iii) melepasi    -  melepaskan

                                                                                                                            [6 markah]

(b) Baca petikan di bawah ini dengan teliti. Kemudian, tulis ayat-ayat dalam petikan itu  

      supaya menjadi tiga ayat saja dengan mengekalkan susunan dan maksud asalnya.

            Tanah terbiar di desa tidak harus diabaikan untuk mengekalkan penghijrahan tenaga kerja dari desa ke bandar. Dalam jangka masa panjang program memajukan tanah terbiar dapat memajukan sektor pertanian. Program memajukan tanah terbiar ini akan memaksimumkan penggunaan tanah di kawasan luar bandar. Golongan belia dapat mengusahakan tanah tersebut dalam pelbagai kegiatan ekonomi. Penggunaan tanah secara maksimum dapat memajukan perkembangan ekonomi. Penggunaan tersebut dapat meningkatkan taraf hidup di luar bandar. Peningkatan ekonomi dan taraf hidup menjadikan kehidupan masyarakat desa lebih selesa.

                                                                                                                              [6 markah]

(c)
Dalam setiap  ayat di bawah ini terdapat satu kesalahan penggunaan ejaan dan satu kesalahan penggunaan imbuhan. Senaraikan dan betulkan kesalahan-kesalahan itu. Anda tidak boleh menyenaraikan lebih daripada satu kesalahan ejaan  dan satu kesalahan imbuhan. Anda tidak perlu menyalin soalan itu semula.
(i)       Dewasa ini banyak penerbit buku dan majallah yang mengabaikan tanggungjawab sosial dengan terbitan bahan picisan sahaja.
(ii)        Faktur kebersihan sememangnya perlu diutamakan agar kejangkitan penyakit dapat dielakkan dalam kalangan masyarakat.
(iii)       Pelan khusus perlu merangka untuk menggalakkan perkembangan sektor pelancungan di negara ini.

                                                                                                                            [ 6 markah]

(d) 
Dalam setiap ayat di bawah ini terdapat satu kesalahan penggunaan kata atau istilah dan satu kesalahan tatabahasa. Senaraikan dan betulkan kesalahan-kesalahan itu. Bagi setiap ayat anda tidak boleh menyenaraikan lebih daripada satu kesalahan penggunaan kata atau istilah dan satu kesalahan tatabahasa. Anda tidak perlu menyalin ayat itu semula.
(i) Urusan pengakuan sijil hanya boleh melakukan oleh ketua-ketua jabatan kerajaan.

(ii) Bagi menyekat masalah banjir pihak Jabatan Parit dan Saliran  telah mengambil beberapa langkah-langkah yang proaktif.

(iii) Setiap lapisan orang disarankan supaya mengamalkan sikap saling hormat-menghormati supaya perpaduan dapat dikekalkan.

                                                                                                                            [6 markah]

(e) 
Baca ayat-ayat di bawah ini dengan teliti, kemudian nyatakan satu peribahasa lain yang sama atau hampir sama maksudnya dengan peribahasa yang berhuruf tebal.

(i) Pada awalnya pasangan kembar itu bergaduh, tetapi akhirnya mereka berbaik-baik semula. Benarlah kata orang, carik-carik bulu ayam, lama-lama bercantum juga.
(ii) Perangai anak itu kasar seperti perangai bapanya juga. Tepatlah kata pepatah, bagaimana tepuk, begitulah  tarinya 
(iii) Dia mencuba menutup rahsia yang  mengaibkannya itu, namun bangkai gajah dapatkah ditutup dengan nyiru?

                                                                                                                             [6 markah]

Soalan 4 : Novel

[15 markah]

Jawab soalan di bawah ini. Jawapan anda hendaklah berdasarkan satu daripada novel-novel yang berikut :

                                 (i)   Terminal Tiga karya Othman Puteh

                                (ii)   Perlumbaan Kedua karya Marwilis Hj. Yusuf

                                (iii)  Di Hadapan Pulau karya A.Samad Said

                                (iv)  Bukit Kepong karya Ismail Johari

(a)Anda mungkin berasa marah, terkilan, sedih, gembira, dan sebagainya setelah selesai 
    membaca sesebuah novel.

    Berdasarkan novel yang anda pelajari, huraikan dua perasaan anda selepas membaca 
    novel berkenaan.

                                                                                                                             [7 markah]

(b) Jelaskan dua latar tempat dan satu latar masa dalam novel yang anda kaji.
                                                                                                                            [8 markah]

KERTAS SOALAN TAMAT

